Pisać kozdy może, trocha lepiyj abo trocha gorzyj
Witejcie!

Latoć minóły jus 4 lata łod Nasygo piyrwygo spotkanio. Bes to musam Wóm coś richtig waznego pejdzieć. Tyn Konkurs jes jak narkotyk! Próbowałajch z tym skóńcyć. Łóńskiygo roku zejch jus nie pisała. I co? I zaś pisam!

Nikt mi nie kołze, a mie cióngnie jak pscoła do miodu. Dobrze zejch sie nie docytała w regulaminie wiela razy mogam sam pisać, bo mógłoby być zy mnóm źle. Rozumia, ize idzie się prziyzwyczaić go gorzołki, cygaretów abo jesce insych klamotów. Ale zeby do pisanioł?

Nierołz sie sama tymu dziwiam!

Ale zarołz, zarołz! Moze jednak w tyj rozprołwce łodpowiym na te pytanie. A to bes to, ize łodezwoł sie wy mie kómpleks praprawnucki zapómnianego juz pisarza i poety z Dobrznia Małego. Myślałach, ize w ta jego 80-toł rocnica śmierci, nie zawadzi go przipóminać.

Jak myślita? Ło kim bandzie ta gołdka? Dobrze, zarołz powia – ło Francisku Wilczku.

Bes tyn Kónkurs miała zejch tyn śtich, żeby przipomnieć cowieka, kery niestety wcale nie dboł ło swoja pamiynć, ale swojym zyciem wpisoł sie w historyja tyj ślónskej ziymi. Myślam, ize zasłózoł sie łón na przipomniynie, nie jyno bes nasa familia.
Do tych połra zyjóncych jego wnuków nołlezy moja ołma i z jyj skómpych łozprowek łó niym chcam poskłodać historyjoł i zapisać jóm na papiórze.

Zeby lepiyj pokapować jego zycie i to, co robiół, musam sie trocha riknónć do historyji tych ziym.

Wiadómo, ize na przełómie XIX i XX wieku Ślónsk nołlezoł do Niymiec. Stykały sie sam rozmajte kultury – polskoł, nymieckoł i czeskoł. Wszystko bóło wymiysane. Jedni culi sie Polołkóma i gołdali po polsku, insi Niymcóma i gołdali po niymiecku, ale nojwazniyjse bóło to, ize ludzie się zgołdzali. Kozdy piylyngnowoł i przekołzywół dzieckóm te wartości i tradycje, kere wyniós z dómu rodzinnego. Jednak rzóndzóncy Ślónskym corołz barzyj chcieli zniscyć w ludziach to, co bóło w nich polskie. Na szczyńście znojdli sie ludzie, kerzy nie byli gusi na take postympowanie.
Jednym z nich bół mój prapraołpa. Przisoł na świat w 1875r. w Dobrzniu Małym. Wiejś ta lezała w dolinie Łodry. Blisko bóło z niyj do Łopola, ale tes do Wrocławia nie nojdalyj. Ło tych latach modości wiam niewiela, jyno to ize bardzo rołd sie  ucół i cytoł, nie jyno we wiyjskiej skole, ale tes potym kajś dalyj. Na bestydziyń gołdoł w dóma i na wsi po polsku. Bes to miół kómedyjoł w skole, bo tam trza bóło gołdać po niymiecku.

Jego łojce mieli 50 morgów pola. Ernbnół je w 1899r. i móg gospodarzić ze swojóm kobiytom, keroł zwała sie Maryja Anna z dóma Kurpiers. Urodzióła sie łóna 31 VII 1874r. w Synowicach (teroł Karczów). Co ciekawe, to chodziół tes do niyj na zołlyty kolega Wilczka, Jakub Kania, ale Maryjka wybrała sie Francka.
Z kobiytóm swojygo zycia mioł łosiym dziecków. Richtig geszynkym łod Pón Bócka bóła moja praołma, bo urodzioła sie łona 3 maja, genał w Swiynto Matki Boskiej Królowej Polski. Nie mógła se bes to zwać inacej, jak Maria.
Utrzimać takoł familja nie bół leko. Nojgorzyj jak rzyka wyloła, to narobióła kupa marasu. Kartołfle wygnióły, siano zgnióło, a zboze trza bóło kosić siyrpym abo kosó,. Pole bóło jedne przed Łodróm, a druge za nióm. Zeby sie dostać na drugoł stróna rzyki, trza bóło jechać siubrykym, a jak sie nie zdónzóło na cas, to trza bóło cekać na drugi siup. Kónie sie bardzo boły tyj jazdy. Bóły nerwowe, wystarsóne i trza je bóło mocno trzimać. To samo bóło z krowóma.

Roboty bóło zadojś bez cołki rok, choć w zimie trocha maniej. Ło tym casie mócióło sie zboze ze sómsieka takóm małóm dreschmasinóm, z kerej sie łokropnie kurzóło.

Wilczek jako łojciec staroł sie ło byt przed swoja familija, ale tes bardzo dboł ło wychowanie swojych dzieci, bes dobry przikład. Gołdoł, ize nojlepsóm skołóm zycia je dóm rodzinny i co sie z niego wyniejsie, to sie potym w świat poniejsie. Bół bardzo pobozny. W kozdy piyrsy pióntek sed do kościoła do spowiedzi i kómunii świyntej. W dóma wszyscy sie gośno na klynckach modlili rano i na wiecór. Obowiónskowo po polsku, bo gołdoł, ize „jak mowa polskoł sie straci, to zginie wiara katolickoł”. W tym myślyniu,  to moze i trocha prowdy jes, choć przeca Pón Bócek rozumie w kozdym jynzyku. Dziecka musiały iś do polskej  Piyrsej Kómunii. Dziołchy nie mógły się łoblyc po pańsku, jyno w ślónske łoblecynie, to znacy: rok, jaka, fortuch i chustka na gowa.
Do dóm Wilczka prziłaziyli rozmajci ludzie. Rozprołwiali ło polityce i innych pierdołach, bes to dziecka musiały cicho siedzieć w kuchni i nie mógły suchać ło cym gołdajóm starsi, zeby potym cego nie wypaplały. Przed tatulkiym kozdy mioł śwóng, go suchoł i by sie nie podwołzoł go łobrazić.

Jak moja praołma bóła na suznie w Łopolu, to przichodziół dó niyj jakyś synek na zołlyty, ale nie mógła sie go wziónć, bo łón sie nie  podoboł tatulkowi. Nie bóło mu zgnióło prziś  piechty z krykóm do Łopola, zeby dziołse wybić z głowy takiygo kawalyra. A jak przijechoł mój praołpa na zołlyty łod Klucborka, to wcale nie brónioł, choć go nie zół, jyno pejdzioł, ize go przejrzoł i Maryjka moze sie go wziónć. I mioł recht, bo dziołcha trefióła na dobrego chopa. 
To tyle takiych rodzinnych spóminków.

Przeca Wilczek to bół nie jyno gospodołrz i gowa rodziny, ale łon mioł tes swoja zamiyłowaniy. Jego łod modości cióngło do ksiónzek. Bardzo rołd je cytoł. We wierszach wytykoł fejlery, ludzi rozmajte psiwiary. Skolegowoł się z redaktorym Bronisławym Koraszewskiym – wydawcóm „Gazety Opolskiej” i pisoł do niygo. Nierołz to ludzie sie  bołli, ize łó nijch cojś napise i postawi do gazety.
Koraszewski mioł srogi wpływ na jego pisanie. Joł sie zadziwióła jak prapraołpa dobrze znoł twórczość Mickiewicza i innych pisarzy i to w casach, kedy ludzie cytać ani pisać nie umieli, tak ze niejednyn terołz mógby sie skryć!

W jego pisaniu powtarzół sie jedyn i tyn sóm tymat: polskość ślónskiej ziymi i miłojści dó niyj.

Wilczek – to bół taki światły chop i takego tes sukoł kómrajstwa. Trefiół sie z Jakubym Kanióm, kery działoł w Siołkowicach i Janem Mehleyem, kery bół w Dobrzniu Wielkym.

Pisali łóni wiersze, piejśni i robiyli przedstawiynia.

A jak sie spikli z Koraszewskiym, to łaziyli po wsi po chałpach i namołwiali ludzie do wstómpiynia do towarzystwa „Oświata”. Bóło łóne załozóne do „towarzyskiej zabawy i wzajemnego poucania sie, ale tez do rozprołwek ło sprawach publicznych”. Na spotkaniach w „Oświacie” Wilczek rołd gołdoł swojy wierse i śpiywoł piosynki. Prowadziół tajnoł biblioteka. Mioł tes niemało swojych ksiónzek w dóma. Niewtóre prziwoziół as z Czynstochowy abo Wrocławia o choć bół śporobliwy, to na ksiónzki sie nie zawiściół.
„Oświata: łod samego pocóntku nie zgołdzała sie z rzóndym, bo jyj cłónki zajmowali sie tes politykóm. Bes to tyn „Polak z całej swojej duszy” – jak sie nazwoł – mioł kómedyjoł z władzóm i nie rołz musioł sie skryć, zeby nie iś siedzieć. Zrobiół sie takoł kryjówka w pniu spróchniałego drzewa i tam przesiedziół niejedyn rołz.

Chcam jesce spómnieć, ize Jakub Kania recytowoł wiersze Wilczka w grudniu 1898r. na odsłniyńciu pómnika Adama Mickiewicza w Warszawie.

Jakby tego bóło mało, to Wilczek napisoł tes Henrykowi Sienkiewiczowi na 25- lecie jego pracy twórczej rymowane gratulacyje. Joł sie zadziwióła jak  łón znoł historyja Polski. Cojś niesamowitego!

Pod kóniec zycia tyn Polołk jak siekiyra (tak ło niym gołdano) przestoł pisać. Nie zadboł tes, zeby wydać swoje utwory. Umar 4 wrzejśnia 1929r.

W swojym duchowym testamyncie, kery napisoł, doł do ruki i zamurowoł w murze, przekozoł takoł myśl, ize nojwiynksym skarbym jes nasa wiara, polskoł gołdka i nasa ziymia rodzinnoł, z keróm zwiónzani my sóm łod wiela jus pokolyń. Mómy ło te wartości dbać, pielyngnować w nasych rodzinach i przekołzywać je dalyj.
Gołdajóm, ize cowiek zyje tak dugo, jak dugo zyje pamiyntac ło niym. Myślam, ize bes tyn Kónkurs łocalóła zejch łod zapomniynia cowieka dloł wtórego miyłość jynzyka polskiygo bóła jego siłóm i motorym do pisaniół.

A co do mojygo pisanioł, to choć daleko mi do mojygo przodka, to ta chanć do pisanioł w gynach móm.             

